
Giriş

Osmanlı dövlətinin əsası 1299-cu ildə müasir Türkiyənin Biləcik əyalətinin Söğüt şəhərində Osman bəy tərəfindən Osmanoğulları Bəyliyi kimi qoyulmuşdur. Osmanlı dövləti tarixdə məşhur Bizans İmperiyasına son qoyaraq onun paytaxtı Konstantinopolu ələ keçirmiş və öz paytaxtına çevirmişdir. XVII əsrdə özünün ən qüdrətli dövrünü yaşayan dövlət üç qitəyə yayılmışdır. Dövlətin qurucusu və Osmanlı sülaləsinin banisi Osman bəy olmuşdur.
Osmanlı xanədanı Oğuzların Qayı boyuna mənsub idi. Bir uc bəyliyi olaraq tarix səhnəsinə çıxışından etibarən lazım olan dini, ictimai və iqtisadi dəyişiklikləri etməkdən çəkinməyən Osmanlı Bəyliyi qısa bir müddət içərisində köklü bir dövlət halına gəldi. Dövrünün şərtlərinə görə çox qısa deyilə biləcək zamanda tarixin əksini dəyişdirəcək qədər böyüyən bu dövlətin inkişafını sadə və əsaslı təsadüflərlə izah etməyə çalışmaq mümkün deyildir.
Həqiqətən, çox geniş torpaqlar üzərində hakimiyyətini təsis edən Osmanlı dövləti müxtəlif din, dil, irq, adət və ənənələrə sahib olan birlikləri əsrlər boyu ədalətli bir şəkildə idarə etmişdir. 
Səlcuqlu-Bizans hüdudlarında təşəkkül edən bir uc bəyliyinin yeni bir din və mədəniyyətin daşıyıcısı olaraq köhnə Bizans İmparatorluğunun dağıntıları üzərində qurulan bu yeni dövlətə bir Türk və İslam möhürü vurması hadisəsi çağdaş tarixçilər arasında hələ tam mənasıyla izah edilə bilməyən bir məsələ olaraq mübahisə edilməkdədir.
Osmanlı türk imperiyası türklərin tarixdə qurduğu 16 müstəqil dövlətdən ən uzun ömürlü və ən geniş torpaqlara sahib olanıdır. 622 il davam edən bu böyük imperiya Ağ dənizi və Qara dənizi əhatə edən Asiya, Avropa və Afrika qitələrində yüz illər boyu hökm sürüb. Tarixdə belə geniş torpaqlara bu qədər uzun hökmranlıq edən digər quruluş Roma imperiyasıdır. Osmanlı türk imperiyasında 36 sultan hökmranlıq etmiş və XVI əsrin əvvəllərindən etibarən xəlifəlik adı ilə də İslam dünyasının dini hökmranlığını öz üzərinə götürmüşdür.

1. Osmanlı dövlətinin təşəkkülü.

Osmanlı dövlətini qurmuş olanlar  tarixi qeydlərə, etnik araşdırmalara, ənənələrə və mövcud möhürlərinə görə, Oğuzların Bozok qolunun Qayı boyuna mənsubdurlar. Oğuz boyu içində əhəmiyyətli bir mövqeyə sahib olan Qayı boyunun rəmzi iki ox və bir yaydan ibarətdi. Qayının mənası isə: "Möhkəm qüvvət və qüdrət sahibi" deməkdir.
Səlcuqlular 1071-ci il Malazgirt Meydan zəfərindən sonra Anadolunu fəthə başladıqları sırada özlərinə bağlı türkmən boylarını, bu ölkənin müxtəlif bölgələrinə məskən etmişlər. Yerləşdirilən Türkmənlər içində Osmanlı Dövlətini quran Qayıxanlılar da mövcud idi. Qayıxanlıların tarixi Anadoluya köç etmələrindən etibarən başlamaqdadır. Qayıxanlıların IX əsrdən etibarən Ceyhun çayını keçərək İrana gəldikləri haqqında tarixçilər məlumat vermişlər.Ceyhunu keçən Qayıxanlılar Xorasansanda Mərv və Mahan tərəfinə yerləşmişlər və sonra Monqolların hücumlarına görə yerlərini tərk edərək Azərbaycana və Şərqi Anadoluya gəlmişlər. Bu qeydlərə görə Qayı boyu da Səlcuqlularla birlikdə Xorasana və Monqolların təcavüzləri üzərinə, Azərbaycana və Şərq Anadoluya köç etmişlər. 
Oğuzların Qayı boyundan olan Gündüzalpın oğlu Ərtoğrul bəy oğullarından Saru Batu  bəyi Konyaya göndərib, Anadolu Səlcuqlu Sultanı I Alaəddin Keyqubadan məskunlaşmaq üçün bir yer istəmiş və ona Ankara ətrafındakı Qaracadağ verilmişdir. Ərtoğrul Bəy burada ikən  Səlcuqları Monqol və Bizans hücumlaından qorumuşdur. Bundan əlavə, Qayı nəslindən olanların məskunlaşdığı ərazi sərhəd xəttini təşkil edirdi. Onlar Səlcuqlu dövlətinin şimal qərb vilayətlərini müdafiə etməli idilər. Səlcuqlardan torpaq almış tayfa başçıları əhalidən vergi toplamaq, qonşu dövlətlərin torpaqları hesabına öz mülklərini genişləndirmək hüququna malik idilər. Monqollara və  Bizansa qarşı Səlcuqlulara mühüm xidmətlər göstərmiş olduğu üçün Qayı nəslindən olanlara  mükafat olaraq Ucda yəni Bizans sərhəddində "Söyüd Qışlağı" ilə "Domaniç Yaylağı" iqta olaraq verilmiş və bu bölgə gələcək Osmanlı Dövlətinin beşiyi olmuşdur.	
Orta əsrlərin ən güclü dövlətlərindən biri olan Bizans artıq geriləmə dövrünə girmişdi. Malazgirt döyüşündən sonra Bizanslılar Anadolunu yavaş-yavaş itirməyə başlamışdılar. Əslində Bizanslılar bu döyüşdən sonra Türkləri Anadoludan çıxarmaq üçün bir neçə dəfə Türklərlə qarşılaşmışlarsa da, müvəffəqiyyətli ola bilməmişlər. Sultan II Qılınc Aslanın 1176-cı ildə Bizanslılara qarşı qazanmış olduğu Miryakefalon döyüşü ilə Anadolunun Türk vətəni olduğu bir daha bütün dünyaya eşitdirilmişdi.
Türklərin Anadoludakı bu müvəffəqiyyətləri nəticəsində Avropadan gələn Xaçlı orduları da Bizans dövləti üçün çox faydalı olmamışdı. Çünki bu səfərlər, İstanbulun talan edilməsinə və IV Xaçlı səfəri əsnasında da Latınların əlinə keçməsinə səbəb olmuşdu. Latınlar 1204-cü ildə Bizansın paytaxtı İstanbula girmişlər, beləcə Constantinus zamanından bəri ələ keçərilməsi mümkün olmayan bir şəhər olaraq bilinən İstanbul, Xaçlılara təslim olmuşdu. Bu arada III Aleksiosun məşhur komandirlərindən olan Theodoros Laskaris  Anadoluya qaçaraq İznikdə bir dövlət qurdu. İznik Dövləti İstanbulu Latınlardan almaq üçün 57 il mübarizə etdi. Nəhayət Palaeologoslar sülaləsi 1261-ci ildə Latın İmperatorluğuna son qoyaraq təkrar İstanbula hakim oldu. Bu sırada İmperatorluq hər axından zəifləmiş, ərazisi kiçilmiş və ordusu dağılmışdı. XIII əsrin ikinci yarısında Anadolu Monqol zəbtinə uğramışdı. Buna baxmayaraq Bizanslılar zəif vəziyyətdə olduqları üçün Anadolunun bu qarışıq dövründən faydalana bilmədilər. İmperator II Andronikos (1282-1328) zamanında isə Anadoluda yeni bir qüvvə ortaya çıxırdı. Səlcuqlu torpaqlarının Bizans sərhədlərində qurulan Osmanlı Bəyliyinin axınları qarşısında Bizansın vəziyyəti olduqca zəif qalırdı. Bizansın İznik dövləti zamanında qurulan müdafiə etmə sistemi yıxılmış və ölkə xaricdən gələn hücumlara müqavimət göstərə bilməəcək vəziyyətə düşmüşdü. Bizansın əsgəri quruluşu Anadoludakı Türk yayılmasını dayandıracaq gücdə deyildi. Bunun yanında dövlətin dini və iqtisadi vəziyyəti də qarışıq idi. Britinya, Frigya və Paflagonya kimi bölgələrdə Bizans sərhədlərini qoruyan əhali daha əvvəl vergilərdən azad olunduqları halda, Andrinokos ağır bir vergi qoymuş, bunun nəticəsində də sərhədlərdə yaşayan xalqın nifrətini qazanmışdı.
Balkanlarda da qüvvətli bir dövlət yox idi. Bizansın 1204-cü ildə Xaçlılar tərəfindən işğalı əsnasında İstanbuldan qaçan bir qisim bizanslılar Yunanıstanda Epiros dövləti (1204-1340) və Teselyada Teselya dövlətini (1271-1318) yaratmışdılar. Bulgarıstanda isə II Bolqar Dövləti (1186-1393) vardı.Sırbıstanda XV əsrin ortalarına qədər hökm sürən Serb Krallığı var idi. Bu dövlətlər həm öz aralarında mübarizə edirlər, həm də Bizans İmperatorluğuna qarşı mübarizə aparırdılar. Balkanlarda olan bu dövlətlərin ən qüvvətlisi olan Serblər, bütün Balkanları hakimiyyətləri altına almaq istəyirdilər. Lakin bu sırada Balkanlarda siyasi birlik olmadığı kimi, dini və ictimai birliklər də yox idi. Xalq dərəbəylərin zülmündən və vergilərin çoxluğundan yorulmuşdu.
Ərtoğrul Qazinin 1281-ci ildə vəfatından sonra yerinə oğullarının ən kiçiyi Osman Bəy keçdi. Bizansın əlində olan Qarahisar şəhərini 1289-cu ildə tutan Osman Bəyin adına bu şəhərdə ilk xütbə oxunur. Osman Bəy Qarahisarın fəthindən sonra şimala Sakarya vadisinə yönəldi. Osman Qazinin müvəffəqiyyətləri qonşu Rum təkfurlarını qorxutduğu üçün,  Osman Bəyi Yarhisar Rum təkfurunun toyuna dəvət etmək bəhanəsilə onu öldürmək istəmişdilər lakin Osman Bəyi toya dəvət etməyə gəlmiş olan Kosa Mihal, Osman Bəyi gizli plandan xəbərdar etmiş və tədbirli hərəkət edən Osman Bəy aldığı tərtibat üzrə Yarhisar ilə Biləciki fəth etmişdir. Osman Bəy bundan sonra Turut Alpı göndərərək İnegöl qalasını mühasirəyə aldırdı və arxasından özü də gələrək buranı da fəth etdi (1299).
1299-cu il Sulamış üsyanı səbəbiylə Səlcuqlu sultanı III Əlaəddin Keyqubad dövlət mərkəzini tərk etmiş, səlcuqlular bir müddət başsız qalmışlar. Osman Bəy Səlcuqlu mərkəzindəki başsızlıq və qarışıqlıq günlərindən istifadə edərək daha sərbəstcə hərəkət etməyə başlamış, Bizans əleyhinə mütəmadi olaraq planlar hazırlamışdır. Tarixçilər tərəfindən bu tarix (1299) "İstiqlal ili" olaraq qəbul edilmişdir. Beləcə 1299-cu il tarixində 622 il üç qitədə hökm sürən Müsəlman türk dövləti "Osmanlı Dövləti" qurulmuşdur. 

2.  Osmanlılarda dövlət quruluşu və idarəetmə

Osmanlı dövləti siyasi quruluşuna görə feodal monarxiya dövləti idi. Dövlətin başında Osmanlı soyundan gələn sultan dururdu. Hakimiyyət atadan oğula keçirdi. Osmanlı hökmdarları bəy, padşah, qazi, xan, xaqan kimi titullardan da istifadə edərdilər. Sultanlar Yavuz Sultan Səlimdən etibarən "xəlifə" titulunu da istifadə etməyə başladılar. Sultan uşaqlarına "çələbi" və ya "şahzadə" deyilərdi. Osmanlı dövlətində hökmdarlıq əlaməti olaraq sultanların adına xütbə oxunur və pul kəsilirdi.
Sultanın yanında vəzir və məmurlardan ibarət məşvərətçi orqan – divan fəaliyyət göstərirdi. Divan - dövlətin əhəmiyyətli işlərinin görüşülüb qərarlar qəbul olunduğu qurumdur. Burada dövlətin ümumi qanunları xaricində, hər qəza və sancaqlığın iqtisadi və ictimai vəziyyətinə görə də xüsusi qanunlar verilirdi. Divan bir məsləhətləşmə orqanıdır, yəni son söz sultana aiddir. Divanın başçısı sultan idi. Divana Fateh Sultan Mehmetin dövründən etibarən sədrazamlar (vəzirlər) başçılıq etmişdir. Divan Orxan Bəy dövründə qurulmuş, II Mahmud tərəfindən ləğv edilərək yerinə Nazirliklər qurulmuşdur. Divan bugünkü Nazirlər Kabineti kimi fəaliyyət göstərir. 	
İlk dövrlərdə Osmanlı divanının çox sadə olduğu təxmin edilə bilər. Belə aydın olur ki, bu ilk divan uc bəyliyi zamanındakı şəklini az-çox mühafizə etmişdi. Divan heyətində Osmanlı sultanının özündən başqa bir vəziri, şəhər qazısı, bəyliyin maliyyə işlərini idarə edən naib və ya mühasib kimi az sayda üzv vardı. Lakin Səlcuqlu dövləti tamamilə dağılıb, Monqol nüfuzu də sarsılmağa başlayınca müstəqil bir dövlət olma yolunu tutan Osmanlı Bəyliyində divanın getdikcə Səlcuqlu divanı modelinə bənzər bir mahiyyət qazandığı görülür.
Belə aydın olur ki, Osmanlı dövləti divanı dövlətin ən yüksək orqanı xüsusiyyətini daşımaqda idi. Dövlət başçısı olaraq hökmdar tez-tez divan üzvlərinin fikirlərini almağa ehtiyac hiss edirdi. Divanda xalq ilə dövlətin bütün problemləri müzakirə olunurdu. Divanda son söz şübhəsiz ki sultanındır. Ancaq gördüyümüz kimi hökmdarın vəzirlərin mütaliələrini alması, daha doğrusu belə bir ehtiyacı hiss etməsi, dövlət idarəsində əməkdaşlıq və koordinasiyanın ön planda tutulduğunu göstərir.
	Osmanlı dövlətində sultan qeyri-məhdud hakimiyyətə malik hökmdar idi. Sultandan sonra dövlətdə əsas vəzifəni baş vəzir tuturdu. Baş vəzir dövlətin möhürünü saxlayır, siyasi işlərə rəhbərlik edirdi. Vəzirlər, bəylərbəyi və sancaqbəyilər də ona tabe idilər. Maliyyə işlərinə rəhbərlik edən vəzifəli şəxsə dəftərdar deyilirdi. Orxan Qazinin vaxtında ölkə ərazisi ilk dəfə olaraq inzibati vahidlər olan paşalıqlara və sancaqlara bölündü. Paşalığın başında sultan tərəfindən təyin olunmuş və geniş səlahiyyətlərə malik olan paşa dururdu. Sancaqlara isə sancaqbəyilər rəhbərlik edirdilər. Onlar həm də qoşun başçıları idilər. 
	XV əsrin ikinci yarısında Osmanlı imperatorluğu iki böyük bəylərbəyiliyə bölünmüşdü: Anadolu və Rumeli bəylərbəyilikləri. Anadolu bəylərbəyiliyi Kiçik Asiyanı, Rumeli bəylərbəyiliyi isə Avropa torpaqlarını əhatə edirdi. Hər bəylərbəyiliyin başında bütün hərbi və inzibati hakimiyyəti əlində cəmləşdirən bəylərbəyi dururdu. 
	Osmanlı dövlətində torpaq mülkiyyətinin dörd forması mövcud idi.: dövlət torpaqları, sultan ailəsinə məxsus torpaqlar, vəqf torpaqları, mülk.
	Sultan bütün torpaqların sahibi hesab edilirdi. Sultan ailəsinə və saraya məxsus torpaqlar xass adlanırdı. Ən böyük torpaq sahibliyindən biri də şəxsi adamların əlində olan sahələr idi ki, buna da mülk deyilirdi. Osmanlı imperatorluğunda da dini idarələrə, ruhanilərə, məscidlərə və s. məxsus olan vəqf torpaq mülkiyyəti forması mövcud idi. 
	Muzdlu qoşun hissələrinə əvvəllər maaş verilirdi. Sonralar isə maaş əvəzinə timar adlandırılan torpaqlar paylandı. Timardan başqa, 1375-ci ildə Sultan I Murad ziyamət adlandırılan daha bir şərti torpaq sahibliyi də yaratdı. Osmanlı imperatorluğunun vergi verən bütün əhalisi reaya adlanırdı. Kəndlilər torpaqdan və sudan istifadəyə görə torpaq rentası ödəyirdilər. Onlar əhalinin əsas vergi verən təbəqəsi hesab edilirdilər. Müsəlman əkinçilər aşar adlandırılan onda bir vergisi verirdilər. Müsəlman olmayanlardan, yaşından asılı olmayaraq adambaşı vergi olan ispəncə alınırdı. 
	Osmanlı qoşunlarının əasa hissəsini akınçı adlandırılan atlı feodal qoşunları təşkil edirdi. Bu qoşun hərbi xidmət əvəzində sultandan torpaq almış döyüşçülərdən ibarət idi. Lakin süvari qoşun Osmanlı fəthlərinin tələblərinə cavab vermirdi. İlk dəfə olaraq Orxan Qazi muzdlu piyada və süvari qoşunları yaratdı. Orduda baş verən yeniliklərdən biri də yeniçəri adlandırılan qoşun hissələrini təşkili idi. Tabe ölkələrdə sağlam və qüvvətli uşaqları valideynlərinin əlindən alır, müsəlmanlaşdırırdılar. Yeniçəriliyə qəbul edildikdən sonra onlar sultandan bol-bol bəxşiş alır və öz hökmdarlarına sədaqətlə qulluq edirdilər.


3. XIV-XV əsrlərdə Osmanlı sultanlarının xarici siyasəti
1299-cu ildə Osmanlı dövlətini yaradan Osman Qazinin əsas planlarından biri Bursa şəhərini ələ keçirmək idi. Osmanlı qoşunları 1314-cü ildə Bursanı mühasirəyə aldılar. Qala olduqca güclü müdafiə olunurdu. Osmanın oğlu Orxan Qazinin başçılıq etdiyi ordu mühasirəni müvəffəqiyyətlə davam etdirirdi. On iki illik müqavimətdən sonra 1326-cı ildə qala təslim oldu. Bursanın fəthi Osmanlı tarixinsdə böyük dönüş nöqtəsinə çevrildi. Bursa şəhəri 1329-cu ildə gənc dövlətin paytaxtı oldu. Osmanlılar həmişəlik olaraq Mərmərə dənizinin Anadolu hissəsinə yiyələndilər. 
Osman Qazinin vəfatından sonra hakimiyyətə gələn Orxan Qazi (1326-1359) dövlət quruculuğu işləri ilə də məşğul olmağa başladı. O, dövlətin hakimiyyət orqanlarını və vəzifələrini müəyyənləşdirdi. Ölkə vilayətlərə və dairələrə bölündü. 
Orxan Qazinin ən yaxın məqsadlərindən biri də mühüm iqtisadi və strateji əhəmiyyətə malik olan Konstantinopolu ələ keçirmək idi. Bunu üçün isə ilk növbədə Nikeya şəhərini tutmaq lazım gəlirdi. 1329-cu ildə osmanlılar bir sıra məntəqələri ələ keçirdikdən sonra Nikeya şəhərini mühasirəyə aldılar. Osmanlıların bu yürüşü Bizansın ciddi narahatlığına səbəb oldu. Maltəpə adlandırılan yerdə baş vermiş döyüşdə Bizans ordusu darmadağın edildi. Nikeya şəhəri təslim oldu. Şəhər İznik adlandırıldı. Bununla da Bizans Anadoludakı güclü dayaqlarından birini itirdi. 1337-ci ildə Nikomediya şəhəri də Osmanlı dövlətinin tərkibinə qatıldı. Bu şəhər isə İzmit adlandırıldı. Beləliklə, Osmanlı dövlətinin sərhədləri Konstantinopola qədər genişləndi və Egey dənizi sahillərinə qədər olan ərazi osmanlıların nəzarəti altına keçdi. 
XIV əsrin 30-cu illərində Bizansda güclü daxili çəkişmələr baş verdi. Bizans imperatoru kömək üçün osmanlılara müraciət etməyə məcbur oldu. Kömək üçün göndərilmiş 20 minlik qoşun qiyamçı serbləri darmadağın etdi. 1354-cü ildə Gelibolu və ətrafdakı Bizans qalaları ələ keçirildi. Bu qələbə nəticəsində osmanlılar Balkanlarda əlverişli strateji mövqe qazandılar.
Orxan Qazidən sonra hakimiyyətə Sultan I Murad (1359-1389) gəldi. O, Osmanlı dövləti tarixində  ilk dəfə olaraq sultan titulunu qəbul etdi. Sultan I Murad Balkanlarda fəthləri davam etdirdi. 1361-ci ildə Ədirnə, Şərqi Frakiyanın qonşu bölgələri, Plovdiv, Sofiya, Şumen, Nis şəhərləri ələ keçirildi. Ədirnə Osmanlı dövlətinin paytaxtına çevrildi. Bu zaman Balkan yarımadasında üçüncü böyük dövlət Bizans idi. Lakin Bizans özünün keçmiş hərbi qüdətini itirmişdi. Onun dənizsahili vilayətlərində venesiyalılar və genuyalılar ağalıq edirdilər. onlar Bizans ticarətini də öz əllərinə keçirmışdilər.
XIV əsrdə Balkan yarımadasındakı dövlətlər həm daxildə gedən feodal ara müharibələri, həm də həmin dövlətlərin öz aralarında gedən mübarizə nəticəsində zəifləmişdilər. 1370-ci ildə Bizans, sonra isə Bolqarıstan osmanlılardan asılılığı qəbul etməyə məcbur oldular. Balkan yarımadasında osmanlılara müqavimət göstərə biləcək yeganə güclü dövlət Serbiya idi. 1371-ci il sentyabrın 26-da osmanlılar Çirmən döyüşündə serbləri ağır məğlubiyyətə uğratdılar. Serbiya osmanlılardan asılılığı qəbul etməyə , hər il müəyyən miqdarda əsgər və vergi verməyə məcbur oldu. 
Serb çarı Lazar osmanlılara qarşı mübarizə üçün qüvvələrini səfərbər etdi. Osmanlılarla serblər 1389-cu il iyunun 25-də Kosova çölündə qarşılaşdılar. Sultan Muradın ordusu üç istiqamətdə yerləşmişdi. Bu döyüşdə osmanlılar misilsiz qələbə qazandılar. Serb çarı Lazar öldürüldü. Lazarın döyüş zamanı əsir düşmüş yeznəsi Miloş Obiliç riyakarcasına bildirdi ki, o, İslam dinini qəbul etmək qərarına gəlmişdir. Bu münasibətləsultaın ayağını öpmək istəyir. Muradın yanına gəlməyə nail olan Miloş xaincəsinə qəflətən Sultan Muradın üstünə atilaraq onu ölümcül yaraladı. Özünü sultan elan edən I İldırım Bayazid (1389-1402) Serbiyanın müstəqilliyinə son qoydu. Nəticədə Osmanlı dövlətinin sərhədləri qərbdən Dunay çayının sahillərinə qədər genişləndirildi. 
XIV əsrin sonuna yaxın Bosniyanın çox hissəsi də osmanlıların hakimiyyəti altına düşdü. Osmanlılar Albaniyaya da daxil oldular. 1396-cı il sentyabrın 25-də Bolqarıstan ərazisində Niqbolu(Nikopol) şəhəri yaxınlığında Avropa səlibçiləri ilə döyüşdə osmanlılar qələbə qazandılar. Bununla da bütün Bolqarıstanın işğalı başa çatdırıldı. İldırım Bayazidin Qaraman bəyliyini, Sivası, Malatyanı ələ keçirməsi nəticəsində Osmanlı hakimiyyəti Şərqi Avropaya qədər yayıldı və qüdrətli Osmanlı imperatorluğu yaranmağa başladı.
Osmanlı fəthlərini yüngülləşdirən əsas səbəblərdən biri də xristian dövlətlərində feodalların zülmündən cana doymuş zəhmətkeş xalq kütlələrinin, ilk növbədə kəndlilərin osmanlılara nəinki müqavimət göstərməməsi, hətta çox vaxt könüllü olaraq onların tərəfinə keçməsi idi. Osmanlılar vergiləri bir qədər yüngülləşdirir, ayrı-ayrı dinlərə etiqada maneçilik göstərmirdilər.
Osmanlılar fəth etdikləri ərazidə ilk olaraq asayiş və intizamı, hər bir adamın şəxsi və mülki təhlükəsizliyini təmin edirdilər. Bundan başqa, xalqın dini inanc və ibadətinə heç bir müdaxilə edilmir, dini toxunulmazlığına isə təminat verilirdi. Balkanlarda bütün torpaqlar xristian feodallarına məxsus idi. Bu isə kəndlilərin yarımkölə vəziyyətində qalmasına səbəb olmuşdu. Bizans dövləti vergi toplamaq qüdrətində olmadığı üçün vergilərin toplanması yerli feodallara tapşırılmışdı. Onlar isə xalqla daha pis rəftar edirdilər. osmanlıların isə tabe etdikləri ərazilərdə bu məşhur prinsip hakim olurdu: “Mülk Allahındır. İnsanların torpağa sahib olmaq haqqlarını o bilir, bunu da dövlət qərarlaşdırır”. Beləliklə, osmanlıların fəth etdiyi ərazilərdə kəndli bu və ya digər feodalın deyil, dövlətin kəndlisi olurdu. Buna görə də Balkan xalqları qüvvətli mərkəzləşdirilmiş dövlət olan Osmanlı idarəsində yaşamağı üstün tuturdular. 
XIV əsrin sonlarında Bayazid Bizansın Balkanlardakı sonuncu dayağı olan Konstantinopolu fəth etməyə hazırlaşırdı və bu məqsədlə də Asiya sahillərində Anadoluhisar qalasını tikdirdi. Lakin gözlənilmədən Bizansa şərqdən kömək gəldi. 
XV əsrin əvvəllərində Osmanlı imperatorluğunun başı üzərini təhlükə aldı. Digər qüdrətli türk cahangiri Əmir Teymur Kiçik Asiyaya yürüş etməklə Aydınoğullar, Germian, Saruxanoğullar və Mentəşə bəyliklərində öz müstəqilliklərini bərpa etmək istəyi yaratdı. 
Bayazid Konstantinopolun mühasirəsi ilə məşğul olduğu zaman Teymur Şərqi Anadoluya girərək, Sivası, sonra isə Malatyanı tutdu və Dəməşqə qədər irəlilədi. Məmlükləri özünə tabe etdi. Sonra isə Kiçik Asiyanı tərk edib Azərbaycana qayıtdı.  Teymur 1402-ci ildə təkrar Anadoluya yürüş ütdi. Bu dəfəki hədəf Osmanlı dövlətinin torpaqları oldu. İldırımın ordusunun bir hissəsi Konstantinopolun mühasirəsi, bir hissəsi isə Anadolu qalalarının müdafiəsi ilə məşğul olduğundan, Teymura qarşı sayca xeyli az hərbi qüvvə toplamışdı. Teymurun ordusunda isə döyüş filləri də var idi. 1402-ci il iyulun 28-də Ankara düzənliyində orta əsrlərin bəlkə də ən böyük döyüşü baş verdi. Teymur qələbə çaldı. Bayazid və onun iki oğlu əsir düşdü. Teymurun qələbəsində öz müstəqilliklərini bərpa etmək istəyən Anadolu bəyliklərinin xəyanəti də mühüm rol oynamışdı. 
Teymur Osmanlı dövlətini zəiflətmək üçün bəyliklərin müstəqilliklərini bərpa etdi.
 Osmanlıların hakimiyyəti altında olan əraziləri isə Bayazidin dörd oğlu arasında bölüşdürdü. Bayazidin oğulları arasında gedən hakimiyyət mübarizəsi Osmanlı dövlətini xeyli zəiflətdi. Ankara döyüşü bütün türk dünyasının faciəsi idi. Teymur özü də bilmədən Avropanı Osmanlı imperatorluğundan xilas etdi və bütün türk dünyasının gələcək faciəsi üçün zəmin hazırladı.
	1403-cü ildə Bayazid zəhər içib özünü öldürdü. Onun ölümündən sonra, oğullarından Süleyman Rumelidə, İsa Çələbi Balıkəsirdə, Məhməd Çələbi Amasyada və Musa Çələbi Bursada padşahlıq elan etdilər. Nəticədə Çələbi Məhməd tək hökmdar vəziyyətinə gəldi. Ancaq 1421-ci ildə onun vəfatından sonra yerinə oğlu II Murad keçdi. Sultan II Muradın (1421-1451) hakimiyyəti dövründə Osmanlı dövləti əvvlki qüdrətini bərpa etdi. Qardaşı Mustafanın üsyanını yatırdı. Bizansı işğal etdi. Venediklilərlə döyüşdü. Eğriboza və Moraya axınlar edildi. 1430-cu ildə Selanik, venediklilərdən alındı. Əflak və Serbiya yenidən Osmanlı dövlətinə qatıldı. (1437) Həmideli, Daşeli, Konya, Bəyşəhər alındı. Il Murad taxtı oğlu Mehmetə verdi. Bu isə Xaçlı Birliyinin yeni basqınlarına səbəb oldu. II Murad Osmanlı ordusunun başına təkrar geçib, 1444-cü ildə Varna yaxınlığında Yanos Hundayinin başçılq etdiyi birləşmiş macar və çex qoşunlarını darmadağın etdi. 1448-ci ildə ikinci Kosovo döyüşündə türklər Yanos Hundayinin başçılıq etdiyi səlibçi qüvvələrini də məğlub etdilər. II Murad buradan Albaniyaya səfər etdi. Akçahisar mühasirəyə alındı, amma alına bilmədi. 1451-ci ildə II Murad öləndən sonra yerinə oğlu II Mehmet (1451-1481) padşah oldu. II Mehmet 1453-cü ilin yazında Konstantinopolu qurudan mühasirəyə aldı. Osmanlılar öz gəmilərini Mərmərə dənizinə yeritdilər. Bu vaxt Bizans imperiyası böhran keçirirdi. Fasiləsiz saray çəkişmələri və hakimiyyət uğrunda mübarizə mərkəzi hakimiyyəti zəiflətmiş, maliyyə sistemini pozmuş, ordunu dğyüş qabiliyyətindən məhrum etmişdi. Imperiyanın ərazisi yalnız Konstantinopolun ətrafından ibarət idi və hər tərəf türk torpaqları ilə əhatə olunmuşdu. 
	Osmanlılar qala divarlarını ağır toplardan atəşə tutdular. Osmanlı gəmiləri Konstantinopolun daxili limanına – Qızıl Buynuz limanına keçməli idi. Lakin limanın yolu ağır zəncirlərlə bağlatdırılmışdı. Belə olduqda, osmanlılar gecə öz gəmilərini quru yolla çəkib şəhərin daxili limanına saldılar. Bunun üçün onlar limana gedən quru yola taxta döşəyib üstünü piylədilər və öz gəmilərini həmin piylənmiş taxtaların üstü ilə sürüyərək, Qızıl Buynuz limanına keçdilər. osmanlı qoşunları həlledici hücuma keçərək, 1453-cü il mayın 29-da Konstantinopolu aldılar. Bizans imperiyasının varlığına son qoyuldu. Osmanlıların İstanbul adlandırdıqları Konstantinopol şəhəri Osmanlı imperatorluğunun paytaxtına çevrildi. II Mehmetə “Fateh” təxəllüsü verildi. Osmanlı qoşunları Konstantinopolu tutmaqla Avropanı Asiya ilə birləşdirən ticarət yollarını nəzarət altına aldılar. Bu, İtaliya şəhərlərinin Şərq ölkələri ilə ticarətinə ağır zərbə vurdu.
	Sultan II Mehmet zəifləmiş Trabzon dövlətini və Kiçik Asiya əmirliklərini də tabe etdi. Egedə Limni, Taşoz, Midilli, İmroz və Eğriboz Osmanlıların əlinə keçdi. Fateh Sultan II Mehmet sonra 1461-ci ildə Trabzon Rum İmparatorluğuna son qoydu. Kırımdakı Ceneviz koloniyaları ələ keçirildi. Kırım Osmanlı Dövlətinə qatıldı. 1473-cü ildə Ağqoyunlulara qarşı səfərə çıxdı. Fateh Sultan II Mehmet Otluqbelində Ağqoyunlu hökmdarı Uzun Həsəni tamamilə məğlub etdi. Fərat nəhrinə qədər bütün Anadolu, Osmanlıların əlinə keçdi. 1474-cü ildə Qaraman Bəyliyinə son qoyuldu. 1480-ci ildə Gədik Əhməd Paşa, İtalyanın fəthi üçün səfərə çıxdı. Otranto Qalasını ələ keçirdi. Fatehin ölümü səbəbindən İtalyanın fəthi mümkün olmadı. Fateh 1481-ci ildə Misir səfərinə çıxdı. Ancaq Gəbzədə öldü.
Beləliklə,  XIV-XV əsrlər ərzində Osmanlı sultanlarının yeritdiyi fəal xarici siyasət nəticəsində türklər daha geniş əraziləri fəth edərək öz imperatorluqlarını – Osmanlı İmperatorluğunu yaratmağa nail oldular.


4.  Osmanlılarda ictimai və iqtisadi münasibətlər
Osmanlıların kiçik bir bəylikdən daha sonra üç qitəyə yayılacaq bir dövlət yaratmaları təsadüf deyildi. Quruluş dövründə Anadolunun ictimai quruluşu  müsəlman Türk ünsürü olan 24 oğuz boyuna mənsub türkmənlərdən meydana gəlmişdi.Anadolu və Rumelidə fəth edilən torpaqlara könüllü türkmənlər aparılaraq yerləşdirilirdi. Lakin dövlət Anadoludan aldığı mənəvi qüvvətlər sayəsində din, milliyyət və insanlıq duyğularına xoşgörüşlü bir gözlə baxaraq müxtəlif din və milliyyətlərə mənsub insan birliklərini idarə edirdi.
Osmanlı tabeliyindəki əhali iki ictimai qrupa ayrılırdı. Bunlardan birincisi dövlətə xidmət edən elm adamları, əsgər və məmur sinfi idi. Bu təbəbqə vergilərdən azad idi. Digər qrup isə vergiyə tabe olan və istehsalla məşğul olan şəhərli və kəndlilər idi ki, bunlar tacirlər, sənətkarlar, kəndlilər idi.Yuxarıdakı qruplaşdırmamız yalnız vergi mükəlləfiyyəti bucağındandır. İctimai həyatda hər kəs öz etibarının sahibi idi.
Osmanlı dövlətinin gəlir və xərclərinə 1838-ci ilə qədər mühasib, bu tarixdən sonra isə maliyyə naziri və təşkilatı baxardı. Mühasib Divani sultan yəni nazirlər kabineti üzvü idi. Əvvəllər tək olan mühasib sayı, dövlətin genişlənməsiylə birlikdə artdı.
İslam hüququna görə alınan vergilər, üşr, xərac və cizyə idi. Xalqın öşür dediyi üşr vergisi torpaq məhsullarından alınan onda bir nisbətindəki zəkat idi. Üşr dörd növ zəkat malından, torpaq məhsulları zəkatı ilə heyvan zəkatına və "aşar" deyilən zəkat məmurlarının idxalatçı tacirdən yığdığı zəkata deyilərdi. Xərac beşdə bir, üçdə bir və ya yarıya qədər ola bilən torpaq məhsullarından alınan vergidir. Cizyə isə əhli kitab (xristian və yəhudi), qeyri müsəlman kişilərdən alınardı.
Avropalılarda olduğu kimi torpağa və ya soya söykənən zadəgan bir sinif yox idi. Bunlar İslam dininə zidd idi.Osmanlı dövləti sərhədləri içində olan rum, erməni, yəhudi, gürcü, serb, bolqar, macar, romalı kimi xristian məzhəbinə məxsus olanların ayrıca məktəbləri, kilsələri və monastrları vardı.
Osmanlılar fəth etdikləri və hökm sürdükləri yerlərdə dövlətin, dini təşkilatlann əliylə bir çox ictimai təsislər etmişlər. Yüksəlmə dövründə görüləcəyi kimi, saraylar, mehmanxanalar, məscidlər, mədrəsələr, imarətlər, kitabxana, dərsxanalar və s. bu ictimai təsislərin başlıcalandır. Məscidlər yalnız müsəlman xalqın ibadət yeri idi. Digər təsislər isə bütün xalqın xidmətinə təqdim edilmişdi. Tanrı qonaqları karvansaraylarda qalır, şagirdlər mədrəsələrdə oxuyur, susayanlar səbil və bulaqlardan su içirdilər.
Osmanlı dövlətində iqtisadiyyatın əsası əkinçilik, sənətkarlıq və ticarətə söykənirdi. İqtisadi həyatın təməlində əkinçilik və heyvandarlıq vardı. Osmanlı torpaq sisteminin mükəmməl olması sayəsində boş ərazi qalmır və gündən günə torpaq səmərəsi artırdı. Timar sistemi torpaq idarəsinin əsası sayılardı. Dövlət torpaq idarəsiylə əlaqədar olaraq qoyduğu qanunda torpağını üç il üst üstə işləməyən və boş buraxan dirlik sahibinin əlindən alaraq başqasına verirdi. Torpağın məhsuldar olması həm onu işləyən cütçünün, həm də timar sahibinin mənfəətinə müsbət yöndə təsir edirdi. Belə ki, timar sahibləri torpaq ilə çox yaxından maraqlanır və səmərənin artması üçün kəndliyə kömək edirdilər. Əkinçilik ilə birlikdə heyvandarlığa da əhəmiyyət verilmiş və əkinçiliyə bağlı kəndlinin heyvandarlıq ilə də məşğul olmasına imkan verilmişdi. Əkinçilik və heyvandarlıqdan sonra əhəmiyyətli olan daha bir iqtisadi sahə də ticarət idi. Ticarətin də inkişafına zəmin hazırlayan şərtlər vardı. Çünki Osmanlı dövlətinin qurulduğu, inkişaf etdiyi və daha sonra fəthlərlə əldə etdiyi yerlər iki qitənin əhəmiyyətli bir ticarət yolunun qovşağında yerləşirdi.
Bu üstünlüklərin yanında, Osmanlı dövlət idarəsinin ticarətə əhəmiyyət verən ümumi ədalət prinsipi ilə ticarətin inkişafına imkan hazırlayan təhlükəsizlik tədbirlərini görülməsi, yerləşmə təsisləri (karvansaray, mehmanxana, körpü) tikmələri və ticarəti dövlətin təminatı altına almaları, karvan ticarətini sürətləndirirdi. Görülən bu tədbirlər sayəsində Bizans İmperatorluğunun hökm sürdüyü dövrdə ticarət baxımından inkişaf göstərə bilməmiş olan Bursa, İznik kimi şəhərlər canlanıb böyüdü və əhəmiyyətli ticarət mərkəzləri halına gəldi. 
Bunlara bərabər Rumelidə fəth edilən diyarlar da eyni inkişaf səviyyəsinə qalxdı. Dəniz yollarının əhəmiyyətinin hələ kəşf edilmədiyi və coğrafi kəşflərin edilmədiyi bu dövrdə karvanların buradan keçməsi Osmanlı iqtisadiyyatına böyük bir dəstək verirdi.
Əkinçilik və ticarətsahələrilə bərabər, Osmanlı dövlətində istər müsəlman istərsə də xristian cəmiyyətinin əhəmiyyətli bir sahəsi da sənət idi. Əl sənətlərindən dəri işləmə, toxuculuq, xalçaçılıq erkən dövrlərdə çox inkişaf etmişdi. 

5. Mədəniyyət
Osmanlı dövləti Oğuzların Bozoklar qolundan Gün xanın soyundan Qayı boyundan olan türklərin qurduğu bir Türk dövləti idi. XI əsrdə Türküstandan Anadoluya və XIV əsrin ikinci yarısında Rumeliyə köçən türklər XV-XVI əsrlərdə Asiya, Avropa və Afrika qitələrini hakimiyyətlərinə almışlar. Üç qitədə olan təxminən 24 milyon km2 genişliyindəki torpaqlar üzərindəki bir çox qövm və millətləri, mədəniyyət və inancları bünyəsinə alaraq yeddi əsrə yaxın hökm sürən Osmanlı dövlətinin qaynağı Türk mədəniyyəti və İslam dinidir. Türk millətinin xarakteri Anadolu və Rumeli coğrafi məkanında "Osmanlı" adı altında inkişaf etmişdir. Bu gün də inkişafda olan Aralıq dənizi, Çin və Hindistan mədəniyyəti ətraflarından, Aralıq dənizi mədəniyyətinin bir qolu olan Türk mədəniyyəti milli dil, ədəbiyyat, musiqi ünsürləri ilə yeni bir məkanda gücünü isbat etmiş və hakim olduğu yerlərə maddi mədəniyyət ünsürləri vasitəsiylə Türkçülük möhürünü vurmuşdur. Mütərəqqilik fikri, nizam fikiriylə uyğunlaşdığı üçün Türklər üstün təşkilatçılıqlarını dövlət həyatında və adablıq fəaliyyətlərində göstərmişlər. 
Memarlıq abidələri milli mədəniyyət ünsürlərinin açıq təzahürlərindən olduğu üçün, Türklərin torpaqlarını işğal edənlərin ilk işləri bu torpaqlardakı Türklərə aid olan memarlıq abidələrini məhv etmək olmuşdur. Zaman və məkan baxımından çox böyük genişlik və dərinliyə sahib olan Osmanlı mədəniyyəti (Türk mədəniyyətinin xüsusi bir tərzi) əsrlər içində müsbət və mənfi təsirlərə, dəyişikliklərə uğramış olmasına baxmayaraq, Türklükdən əsla imtina etməmişdir. Çünki Osmanlı Türk mədəniyyətini meydana gətirən cəmiyyətin çox açıq bir xüsusiyyəti Türçülükdür. Milliyyət olmadan milli mədəniyyətin meydana gəlməsi söz mövzusu ola bilməz. Osmanlı cəmiyyəti dininə çox bağlı, buna qarşılıq digər dinlərə hörmət edən, sinifsiz, elmi və sənəti sevən, alimlərə hörmət göstərən, irq və din baxımından çox müxtəlif bir ictimai quruluşa sahib idi. Türk mədəniyyəti və İslam inancı əsasları ilə İslam mədəniyyətinin bir çərçivədə birləşməsindən meydana gələn Osmanlı mədəniyyətini doğru olaraq araşdıra bilmək və anlaya bilmək üçün yuxarıda ifadə olunan əsasları daim nəzərə almaq lazımlıdır.
Osmanlı dövləti hökmdarları əsrlər boyu bir çinar kimi Anadoludan Balkanlara köçən, buraları abadlaşdıraraq xeyli şəhər və kəndlər quraraq öz zövq və yaşayışlarına görə dəyişmişlər. Osmanlının hələ təkcə Balkanlarda 15787 ədəd memarlıq abidəsi tikmişlər.  Hal-hazırda bu abidələrin böyük bir qismi yox olmuşdur orijinal halını qoruyan əsər sayı isə çox azdır. Bu memarlıq abidələrindən Rumıniya Babadağdakı Sarı Saldıq Türbəsi, Albaniyadakı Sarı Saldıq Türbəsi, Bolqarıstan Obroçişte-Balçıkda Akyazılı Sarayı, Köstendildə Böyük İsnak Paşa Körpüsü, Uludərə Xarmanlı Körpüsü, Budapeştdə Gül Ata Türbəsi, Kosovada Sultan Murad Hüdavendigar Türbəsi, Üsküpdə Sultan Murad Məscidi, Qaragöz Paşa Mədrəsəsi, Hünkar Hamamı, Şahabəddin Paşa Hamamı, Sofyada Mahmud Paşa Məscidi və Karvansarayı, Bumuda Şərif Xəlil Paşa Məscidi, Saat qülləsi, Yunanıstan Qavalada Məmməd Əli Paşa Mədrəsəsi, yenidən tikilən Mostar Körpüsü, monastr-Bitola, Pirləpədə Saat qüllələri kimi müxtəlif nümunələr günümüzə qədər çatmışdır. Ancaq təəssüf ki, bu tikililərin bəziləri baxımsızlıq və laqeydlik üzündən pis  vəziyyətdədirlər. Xüsusilə Bolqarıstan, Rumıniya, Serbiya, Macarıstan kimi ölkələrdəki abidələr köhnə Yuqoslaviyada olan tikililərə nisbətən daha pis vəziyyətdədirlər. Türk mədəniyyət mirasının bir parçası olan bu əhəmiyyətli əsərlər, yox olma təhlükəsiylə qarşı karşıyadırlar. 
Macarıstanda Osmanlıdan qalan ən böyük arxitektura əsəri olan Qazi Qasım Paşa Məscidi indiki vaxtda kilsə olaraq istifadə edilir. Macarıstanın hər yerində Osmanlının izlərinə rast gəlmək mümkündür. 
	Osmanlı dövlətində hər səviyyədə təhsil verilirdi. Dövlətin bütün məmləkətə şamil olunan təhsil və təhsil təşkilatlarının yanında müsəlman olmayan əhalinin və bəzi xaricilərin də məktəbləri vardı. Müxtəlif dil, din və fərqi olan əhalinin başda İstanbul olmaqla, Selanik, İzmir və digər mərkəzlərdə məktəbləri vardı. Məktəblərin kitab və digər dərs vəsaitləri ölkə içində hazırlanıb emal edildiyi kimi, xaricdən gətirilib tərcümə də edilərdi.
	Bəhs edilən dövrdə Osmanlı dövlətində bir sıra elm sahələri inkişaf etməkdə idi. Astronomiya sahəsində görkəmli türk astronomu və riyaziyyatçısı Əli Quşçunun əsərləri uzun illər boyu Osmanlı dövlətinin mədrəsələrində öyrədilirdi. Türkiyədə tibb elmini inkişafına da xüsusi diqqət yetirilirdi. Sultan II Bayazidin dövründə Ədirnədə Darüşşəfa adlı xəstəxana da açılmışdır. Burada göz xəstəlikləri, ruhi xəstələr müalicə olunurdu. Osmanlı dövlətinin fəthləri artdıqca, coğrafiyaya dair biliklər də inkişaf edirdi. Məşhur türk admiralı Piri Rəis 1513-cü ildə dünyanın böyük xəritəsini çəkərək, Sultan Səlimə təqdim etdi. O, sonradan bu sahədə fəaliyyətini davam etdirərək “Bəhriyyə” adlı dəniz atlasını yaratdı və Sultan Süleymana təqdim etdi. Piri Rəisin dünya xəritəsinə Amerika qitəsini də daxil etməsi onu sübut edir ki, türk səyyah və coğrafiyaşünasları avropalılardan çox-çox əvvəl Amerika qitəsinin varlığından xəbərdar idilər. 
	Yeddi yüz ilə yaxın ayaqda qalan və uzun müddət dünyanın ən böyük dövləti olan Osmanlı dövləti xeyli çox şair və ədəbiyyatçı yetişdirdi. Klassik feodalizm dövrünün ən məşhur şairləri Mövlanə Cəlaləddin Rumi və Yunis Əmrədir. Görkəmli filosof və şair Rumi deyirdi: “Söhbət var, qılınca bənzər, bostanı, əkini qış kimi kəsib biçər. Söhbət var, ilk bahara bənzər, hər tərəfdə saysz-hesabsız meyvələr bitər”. Ömrünün çox hissəsini Mərkəzi Anadoluda kçirən, Azərbaycanı və Suriyanı qarış-qarış gəzən, həyatı əfsanələşmiş şəkildə gəlib bizim dövrə çatan Yunis Əmrə öz şeirlərini türk dilində yazmışdır. Şifahi xalq yaradıcılığının ən böyük nümayəndəsi, türk hazırcavablığının, dahiliyinin, zəkasının parlaq timsalı Xoca (Molla) Nəsrəddindir. Xoca Nəsrəddinin adı ilə bağlı Azərbaycanda da maraqlı lətifələr yaranmışdır. XVI əsrin ikinci yarısı osmanlılarda bədii ədəbiyyatın ən yüksək inkişaf dövrü hesab olunur. Bu dövrün görkəmli şairləri Zati, Yəhya, Baki idi. 
	Bu dövr türk memarlığı öz zənginliyi və çoxcəhətliliyi ilə seçilirdi. XIV-XV əsrlərdə Osmanlı imperatorluğunda memarlıq abidələri İstanbulda Fateh, Bayazid, Səlim, Süleyman məscidləri, Çinili köşk, Topqapı, Fənərbaxça və başqa sultan sarayları idi. Türk memarı Sinan Xoca o dövrün ən məşhur memarlarından idi. Onun inşa etdiyi Şahzadə Camesi, Süleymaniyyə Camesi və Səlimiyyə Camesi kimi memarlıq abidələri öz gözəlliyi və möhtəşəmliyi ilə bu gün də insanı valeh edir. 

Nəticə
Hələ  Osmanlı dövləti yaranmazdan çox-çox əvvəllər müxtəlif tayfaların başçılığı ilə bir sıra tük dövlətləri yaranmışdır. Təbii ki, bu dövlətlər hər biri öz növəsində yaranış, yüksəliş və süqut dövrlərini yaşamışlar. Amma bu dövlətlərdən heç biri Osmanlı dövləti kimi öz ərazilərini genişləndirərək belə uzun bir tarixi dövr yaşamamışlar. Osmanlılar tam 622 il tarix səhnəsində olmuşlar. Öz dövrünün digər dövlətlərindən fərqli olaraq Osmanlılar hələ ilk vaxtlardan dövlətin təməlini möhkəm qoymağa səy göstərmişlər və çox güman ki, bu möhkəmlilik öz nəticəsini göstərmişdir. Belə ki, Osmanlı dövləti öz türkçülüyü ilə bərabər İslam dinini də əsas götürərək hər bir fəaliyyəti müəyyən edilmiş qaydalar əsasında yerinə yetirirdilər. Məhz bunun nəticəsi idi ki, Osmanlılar kiçik bir ərazidə təşəkkül tapmalarına baxmayaraq, az bir zaman çərçivəsində öz ərazilərini xeyli genişləndirə bilmişlər. Ağıllı hökmdarların ciddi səyləri nəticəsində tədricən qonşu ölkələr gələcəkdə böyük bir imperatorluğa çevriləcək bu dövlətdən ehtiyat etməyə başlayırdılar. Öz dövrünə görə çox güclü olan Bizans imperatorluğunu belə süquta uğradan Osmanlılar zaman keçdikcə öz qələbələrinə daha çox imza atırdılar. Lakin müəyyən vaxtlarda daxili çəkişmələr və saray əyanlarının özbaşınalıqları Osmanlı dövlətini zəiflədirdi. Belə hallardan isə bəzi qonşu dövlətlər çox böyük məharətlə istifadə edirdilər. Uzun sürən daxili çəkişmələr və xarici müdaxilələrə baxmayaraq, Osmanlı imperatorluğu adı tarix səhnəsindən nisbətən gec getmişdir. Lakin bu böyük Türk dövləti tarixdə özünə önəmli yerlərdən birini tuta bilmişdir. 

